
1. PLAN DE FORTALECEMENTO E ACCIÓN INSTITUCIONAL  

OBXECTIVO: INCREMENTAR A BASE ASOCIATIVA  

Captación de entidades socias   

A estratexia a seguir no 2025 para conseguir a adhesión de novos concellos ao Fondo 
Galego de Cooperación e Solidariedade será a de achegarnos a un maior número de 
administracións locais que aínda non coñecen o labor do Fondo Galego.  Para iso serán 
realizadas reunións particulares cun mínimo de 5 concellos que amosen interese en 
adherirse.  
Contaremos, para iso, co apoio dos concellos e deputacións que, sendo socias do Fondo 
Galego, quixeran contribuír con esta tarefa de sensibilización.  
Orzamento: 0,00 €. Incluído nos gastos de desprazamento e de persoal.  

 

OBXECTIVO: FOMENTAR AS ALIANZAS ESTRATÉXICAS 

Manter un papel dinámico dentro da Confederación de Fondos.  

O Fondo Galego de Cooperación e Solidariedade ocupa a Vicepresidencia da 
Confederación de Fondos. A unión e traballo conxunto dos nove Fondos existentes a 
nivel estatal resulta crucial para a defensa da cooperación municipalista. Así mesmo, 
desde a Confederación son promovidas actividades conxuntas de interese para a 
cooperación municipalista, así como nos beneficiamos das subvencións da Axencia 
Española de Cooperación Internacional ao Desenvolvemento (AECID) que se canalizan a 
través da mesma para os diferentes Fondos de Cooperación.  
Orzamento: 8.000,00 € (cota e desprazamentos) 

2. PLAN DE SENSIBILIZACIÓN E COMUNICACIÓN  

OBXECTIVO: SENSIBILIZAR SOBRE TEMAS DE SOLIDARIEDADE, DEREITOS 
HUMANOS E ODS ÁS ADMINISTRACIÓNS LOCAIS GALEGAS. 

Representacións da obra ‘A Teteira de Kabul’ 

Teatro de monicreques cunha presenza destacada da tradición oral, transmitida polas mulleres. 
A peza está dirixida ao público familiar a partir de 6 anos e é unha adaptación do conto 
homónimo de Carolina Pujadas, baseada á súa vez nos recordos infantís da refuxiada afgá 
chamada Nadia Ghulam. O espectáculo achega as vivencias das persoas que sofren 
desprazamentos forzosos cada día, a fin de que poida entender e empatizar con outras 
realidades, alén de pensar sobre o noso papel como lugar de acollida.  

A obra conta a historia de Mina, unha nena que debe abandonar o seu fogar por mor da guerra 
no seu país, Afganistán. A protagonista comeza unha longa viaxe coa súa familia e, a pesar das 
duras condicións, coa axuda das historias que lle conta súa nai, vai descubrindo a beleza neste 
periplo. Mina irá gardando as historias nunha pequena teteira e así poderá tirar delas cando 
precise que os contos a arroupen. 

Orzamento (10 representacións): 14.800,00 € 

 

Cinefórums con curtametraxes da África lusófona 

Proxéctanse tres curtametraxes de Cabo Verde, Guinea-Bissau e Mozambique, os tres países 
africanos de lingua oficial portuguesa cos que coopera o Fondo Galego. A partir do visionado, 
establécese un coloquio coas persoas asistentes sobre as temáticas abordadas e a realidade 
deses lugares, salientando a responsabilidade das sociedades do Norte Global e poñendo en 
valor a cooperación descentralizada. Para a selección das curtas, contactarase tanto cos 
parceiros en terreo como con festivais de cinema galegos. 

Orzamento (10 cinefórums): 4.400€ (desprazamento e manutención) 

 

Exposicións sobre os proxectos de cooperación internacional 

Co fin de visibilizar o impacto dos últimos proxectos impulsados polo Fondo Galego de 
Cooperación e Solidariedade, crearanse dúas exposicións doadas de entender e de fácil 
transporte e montaxe. Para isto, seleccionaranse dúas temáticas (auga, vivenda, cambio 
climático, saúde materno-infantil, etc.), que poderán abordarse mediante dous formatos 
diferentes. Nun dos casos, encargaríanse cadros a artistas dos países nos que traballamos e 

montaríanse sobre cabaletes. No outro, serían paneis con formato roll-up ou similar, que poidan 
instalarse en espazos con tránsito de xente (hall do concello, centros de saúde, casas da cultura, 
etc.). Contratarase a profesionais sobre o terreo para tirar fotografías e recoller testemuñas.  

Orzamento (2 exposicións): 10.000,00 € 

 

Visitas guiadas á exposición de RV sobre os ODS 

No marco do proxecto europeo People & Planet, elaborouse unha exposición de realidade 
virtual por nove municipios: Bergondo, Boiro, Burela, Cabanas, Guitiriz, Pontedeume, Rianxo, 
Valga e Verín. En cada un deles, tomáronse imaxes en 360º de seis puntos ligados aos Obxectivos 
de Desenvolvemento Sostible, a partir dos cales é posible obter información sobre o ODS 
correspondente e vinculándoos aos países do Sur Global. Para mostrar como funcionan os 
códigos QR instalados nos 54 puntos xeolocalizados e reflexionar sobre o seu contido, 
contratarase un servizo técnico para ofrecer visitas guiadas en cada un dos concellos 
participantes, dirixidas a mocidade de 15 a 35 anos, co apoio dunha sinxela unidade didáctica.  

Orzamento (9 visitas guiadas): 4.150,00 € 

 

Postos informativos en eventos municipais 

Para dar a coñecer a participación dos municipios no Fondo Galego de Cooperación e 
Solidariedade e divulgar a importancia do seu labor, as deputacións e concellos socios poderán 
aproveitar eventos como feiras, festas gastronómicas ou festivais para instalar un posto 
informativo no que se ofrezan materiais de divulgación e merchandising do Fondo Galego: 
folletos, publicacións, chapas, bolígrafos, bolsas de tea, etc. 

Orzamento: 2.500,00 € (produción e envío de materiais) 

 

Coloquios con participantes nas misións internacionais  

Co obxectivo de visibilizar o labor do Fondo Galego e de poñer en valor a cooperación 
internacional impulsada polos concellos e deputacións, organizaranse charlas-coloquio 
protagonizadas por representantes políticos que participaron nas últimas misións de 
seguimento e avaliación dos proxectos sobre o terreo. Dun xeito ameno, expresando as 
vivencias propias e combinando datos con anécdotas, trasladarase a realidade dos países do Sur 
Global e os resultados do traballo do Fondo Galego de Cooperación e Solidariedade. A 
intervención poderá apoiarse en imaxes, produtos de artesanía, etc. 

Orzamento (4 charlas-coloquio): 1.500,00 € (desprazamento e manutención) 

 Visitas ao Norte 

Convidaríase a dúas mulleres palestinas que durante unha semana percorrerían cinco concellos 
galegos para das a coñecer a problemática no seu territorio e recadar apoios. Cómpre lembrar 
que o Fondo Galego de Cooperación e Solidariedade ten apoiado ao pobo de Gaza a través da 
UNRWA e pronunciouse contra os ataques de Israel tanto na última Asemblea Xeral como na 
moción facilitada aos concellos, e segue a insistir en que o alto ao fogo debe ser permanente. 

Orzamento: 5.000,00 € 

 

Curso online sobre compra pública ética 

A cooperativa Ideas conta cunha ampla experiencia no ámbito do comercio xusto e da formación 
para entidades locais, especialmente a través Fondo Andaluz de Municipios para la Solidaridad 
Internacional (Famsi). As deputacións e concellos teñen un papel determinante na consecución 
do ODS 12: Produción e consumo responsables, especialmente da meta 12.7 “Promover 
prácticas de adquisición pública que sexan sustentables”, de aí que decidamos ofrecer o curso 
online ‘A compra pública ética como política de desenvolvemento sostible: inclusión de cláusulas 
éticas e de comercio xusto nos contratos públicos’. Para isto, aproveitaremos a plataforma de 
teleformación do Fondo Galego, que contou con gran aceptación en formacións anteriores. 

Orzamento: 6.800,00 € 

 

Cursos presenciais dirixidos a representantes da administración local 

Escolleranse dúas temáticas e ofreceranse dous cursos sobre cada unha, co fin de cubrir as catro 
provincias galegas e facilitar a asistencia. Proponse que unha das formacións sexa sobre os 
irmandamentos como ferramenta de cooperación descentralizada, pois trátase dunha fórmula 
que pode resultar atractiva para os concellos e que, en moitos casos, xa se está a utilizar pero 
sen aproveitar todo o seu potencial. Outra das áreas nas que se ten detectado unha necesidade 
formativa é na xestión de axuda humanitaria por parte dos gobernos municipais cando xorde 
unha emerxencia ou catástrofe, desde o punto de vista da eficacia, a comunicación, etc. 

Orzamento (4 cursos presenciais): 6.000,00 € 

Plan de comunicación 

Tal e como recollen as liñas estratéxicas para o presente mandato, elaborarase unha estratexia 
comunicativa que culminará coa conmemoración do 30º aniversario do Fondo Galego de 
Cooperación e Solidariedade. Co fin de outorgarlle unha visión profesional e actualizada, a 
elaboración do Plan de Comunicación 2025-2027 será realizada por unha empresa externa, 
mentres que a súa implementación corresponderá ao persoal do Fondo Galego, aínda que se 
poidan contratar apoios puntuais. Así mesmo, contará cunha fase previa de análise DAFO e de 
boas prácticas no sector. 

Orzamento: 2.323,20 € 

 

Mellora do posicionamento SEO e actualización da web 

Aproveitando as axudas Kit Digital dos fondos NextGeneration, contratarase un axente de 
dixitalización para mellorar o posicionamento SEO da web do Fondo Galego, co fin de facernos 
máis visibles en internet e, nomeadamente, nas buscas de Google. Elaborarase unha estratexia 
SEO personalizada, previa auditoría, para mellorar a tanto a presenza como a reputación da nosa 
marca, a fin de asegurar un rendemento óptimo nos motores de busca. En paralelo, o equipo do 
Fondo Galego fará unha revisión a fondo da páxina, para actualizar os contidos. 

Orzamento: 420,00 € 

 

Axenda 2026 

As axendas son un material de papelería case imprescindibles para o persoal técnico e 
político das administracións locais. Polo tanto, o Fondo Galego promoverá a elaboración 
dunha axenda propia, elaborada con materiais reciclados e na que se destaquen as datas 
relativas á solidariedade e Dereitos Humanos.  

Orzamento: 6.600,00 € 

 

Actividade sensibilización no Concello da Coruña 

Orzamento: 16.413,93 € 

3. PLAN ÁREA DE PROXECTOS DE COOPERACIÓN AO 
DESENVOLVEMENTO  

OBXECTIVO 6: MELLORAR A CALIDADE E IMPACTO DAS ACCIÓNS DE 
COOPERACIÓN INTERNACIONAL AO DESENVOLVEMENTO. 

Proxectos de cooperación directa. 

Dando continuidade á razón de ser do Fondo Galego de Cooperación e Solidariedade, 
continuarase apoiando directamente iniciativas de cooperación nos países do Sur cos 
que xa existe unha traxectoria de traballo.  
Resérvase unha cantidade para axuda humanitaria, fundamentalmente para paliar as 
consecuencias das crises derivadas de catástrofes naturais ou humanitarias. 

Orzamento: 186.111,39 €. 

 

Convocatoria de proxectos para ONGD 

No primeiro trimestre do ano será aberta a convocatoria de proxectos para ONGD, na 
que as entidades poderán presentar as súas solicitudes para que o Fondo Galego 
financie os proxectos de cooperación ao desenvolvemento impulsados por estas 
entidades.  

Orzamento: 100.000,00 €.  

 

Apoio ao Programa de acollida temporal a mulleres defensoras de 
Dereitos Humanos “Galicia Abriga”. 

Defender a quen defende é o obxectivo do primeiro Programa Galego de Acollida 
Temporal a mulleres defensoras de Dereitos Humanos. Galicia Abriga está pensado para 
que mulleres de organizacións e movementos sociais de países nos que a Cooperación 
Galega ten presenza poidan saír temporalmente do contexto de risco físico e psicolóxico 
no que se atopan debido ao seu labor como defensoras de dereitos humanos. A 
Coordinadora Galega de ONGD é a impulsora deste proxecto, que bebe dos xa existentes 
en Asturias, País Vasco ou Comunidade Valenciana. 

Orzamento: 10.000,00€ 

Especialistas en Cooperar en Galicia. 

Tras o inicio do programa Apoio ao Desenvolvemento Económico Local sustentable e 
participativo no municipio de Tarrafal o pasado ano en Cabo Verde, a través do que dúas 
técnicas expertas en desenvolvemento local de Galicia realizaron unha estancia de tres 
semanas para dar apoio ao municipio de Tarrafal no relativo ao desenvolvemento 
agrícola, terá lugar unha misión dunha semana de duración (sete días de traballo 
efectivos) de dous representantes do municipio de Tarrafal a Galicia (un técnico e un 
cargo electo) para coñecer experiencias exitosas no ámbito do desenvolvemento 
económico local (e rural) nos concellos galegos.  
Do mesmo xeito, o programa Apoio á sustentabilidade e xestión financeira dos 
municipios de Manhiça e Namaacha (provincia de Maputo-Mozambique) previsto para 
ser realizado a través de asistencias técnicas en terreo, será realizado en Galicia debido 
á difícil situación que afronta o país. Por tanto, catro persoas dos  municipios de Manhiça 
e Namaacha da área da xestión financeira municipal, viaxarán a Galicia para 
intercambiar experiencias cos municipios galegos no relativo á cobranza de impostos e 
taxas.  

Orzamento: 16.007,33 € 
 

Conmemoración do 20º aniversario do impulso da cooperación técnica 
municipal.  

Realización de acto conmemorativo para visibilizar e facer recoñecemento das persoas 
que voluntariamente apoian os proxectos do Fondo Galego de Cooperación nos países 
de execución e dar a coñecer a cooperación técnica municipal.  

Orzamento: 3.000,00 €. 


